
					ఈ పుట అచ్చుదిద్దబడ్డది

హింస గావించిన నెదిరిచేఁ బంచి - హింస సేయించిన నివిరెండు సరియె

ఇది రాముకార్యార్థ మిది లోకహితము - నదికాన పాతకంబైనఁ గానిండు;

సౌమిత్రిచే నేఁడు చంపింతు వీని - నేమాయలును గొల్వ విటమీఁద ననఁగ

జాంబవంతుఁడు ఋక్షసంఘంబుతోడ - నంబరం బగలంగ నార్చి రాక్షసుల

నగశృంగతరుసింహనఖదంతములను - బగతుర నవలీలఁ బాల్పడి సొచ్చి5560

నొప్పింపఁ గపులచే నొగిలి రాక్షసులు - నిప్పులు సెదరంగ నెరిదారు ఘోర

పరశుముద్గరశూలపట్టిసప్రాస - పరిఘశరాసనపాణులై బెరయఁ

బొరి సురాసురులకుఁ బోలె నయ్యద్రి - చరనిశాచరులకు సంగ్రామ మయ్యె.

హనుమంతుఁ డాసమయంబున నలిగి - ఘనులక్ష్మణుని డించి కాలునిపగిది

నొక్కొక్కవాటున నొక్కొక్కమాటు - పెక్కండ్ర దైత్యులఁ బృథివిపైఁ గూల్చి

శైలశృంగంబుల సాలవృక్షముల - లీలమైఁ జంపి బల్లి దుఁడునై పేర్చె

సరభసంబున విభీషణుఁ డంత నలుక - నురుతరజ్యాఘోష మొనరించి మించి

తనమంత్రులును దాను దద్దయుఁ గడిమి - దనుజులఁ బెక్కండ్ర దరమిడి చంపి

కరమొప్పఁ గనకపుంఖప్రదరములు - నొరఁగించె నింద్రజిత్తునిమేను గాడ

తరమిడి వాఁడు నుదగ్రుఁడై కినిసి - యరిదిశరంబు లేయఁగ నవి వచ్చి
5570

పొరి విభీషణునురంబున నుచ్చి పాఱి - ధరఁ గాడె ధరణియుఁ దల్లడపడియె

దురము విభీషణుతో నింద్రజిత్తు - కర ముగ్రముగ నిట్లు కావించుచుండఁ

గనుఁగొని యపుడు లక్ష్మణుఁడు కోపించి - హనుమంతు నెక్కి తీవ్రాస్త్రసంతతుల

వడి మీఱి రాక్షసవరునిపై నేయఁ - గడునొచ్చియును భయంకరముగా నపుడు

మగుడ వాఁ డుజ్జ్వలమార్గణపఙ్క్తి - మిగులంగ లక్ష్మణుమీఁదఁ బెల్లేసె;

అడరి యయ్యిద్దఱు నతికోపు లగుచుఁ - గడిఁదిబాణంబు లుగ్రత నేయ నపుడు

ఆయంపతండంబు లడరి యొండొరుల - కాయంబు లందంద కప్పిన నపుడు

అంబుధారలతోడి యంబుదంబులను - నంబుదంబులతోడి యర్కచంద్రులను

బోలి రామార్గణంబులు వచ్చుచున్న - యాలోనివేగ మే మని చెప్పవచ్చు?

తొడిగినశరములు తొడిగినయట్లు - విడువరొకో? యను విధమున నుండె;
5580

ఆరెండుతెఱఁగుల యమ్ములు గగన - మారంగఁ గప్పిన నడరెఁ జీఁకట్లు;

వీరరసావేశవివశత నెఱుఁగ - రైరి యొండొరుల మహాజిరంగమున

ఆయవసరమున నచ్చెరు వడర - వాయువు రణభూమి వర్తింపదయ్యె;

అనలుండు వెలుఁగొందఁ డయ్యె దిక్పతులు - ననిమిషగంధర్వయక్షకిన్నరులు

చకితాత్ములై వచ్చి శరణంబు సొచ్చి - సకలదేవతలు లక్ష్మణుఁ బ్రశంసించి

యాలక్ష్మణునకు జయం బగునటులు - చాలదీవన లిచ్చి సమ్మదంబునను

నతిలోకకంటకుం డైనయాద్వైత్యు - మృతునిగాఁ జేయుసౌమిత్రి! నీ వనుచుఁ

		 ఈ పేజీలో చివరి మార్పు 25 ఫిబ్రవరి 2024న 04:12కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

